
“MAKTAB 
MASLAHATCHISI”NING 
6 VAZIFASI: IJTIMOIY-
PEDAGOGIK TAHLIL

Jumanov Sherzod Saloyevich
ORIENTAL universiteti Samarqand kampusi, dotsent v. b.,
pedagogika fanlari bo‘yicha falsafa doktori (PhD)

Annotatsiya: Maqolada O‘zbekiston Respublikasi Prezidentining 2025-yil 8-sentyabrdagi PQ-277-son qarori bilan 
umumiy o‘rta ta’lim tashkilotlarida joriy etilgan “maktab maslahatchisi” lavozimining ijtimoiy-pedagogik mohiyati tahlil 
qilinadi. Qarorning 7-ilovasida belgilangan olti asosiy vazifa maqolaning olti bo‘limini tashkil etadi: “Prezident iqtidorli 
farzandlari” milliy dasturi targ‘iboti, “Kelajak” markazlari tarmoq to‘garaklarini tashkil etish, o‘quvchilarni madaniy meros 
va qadriyatlar bilan tanishtirish, yetakchilik va o‘zini o‘zi boshqarishni rivojlantirish, madaniy-estetik, sport va ekologik 
loyihalarni amalga oshirish hamda maktabdan tashqari ta’limga qamrov ma’lumotlar bazasini yuritish. Har bir yo‘nalish 
bo‘yicha amaliyotdagi muammolar aniqlangan va maslahatchi faoliyati samaradorligini oshirishga qaratilgan taklif va 
tavsiyalar ishlab chiqilgan.

Kalit so‘zlar: maktab maslahatchisi, o‘quvchi tashabbusi, ijtimoiy-pedagogik faoliyat, maktabdan tashqari ta’lim, “Kelajak” 
markazlari, yetakchilik, o‘zini o‘zi boshqarish, madaniy meros, ma’lumotlar bazasi, samaradorlik indikatorlari.
Abstract: The article analyses the socio-pedagogical essence of the school counselor position introduced in general sec-
ondary schools by Resolution No. PQ-277 of the President of the Republic of Uzbekistan dated 8 September 2025. The 
six core duties set out in Annex 7 of the resolution form the six sections of the article: promoting the “President’s Gifted 
Children” national programme; organising the network clubs of the “Kelajak” centres; introducing pupils to historical mon-
uments, cultural heritage and values; developing leadership and student self-government; implementing cultural, aes-
thetic, sports and environmental projects; and maintaining a database of pupils’ participation in extracurricular education. 
For each area, practical challenges are identified, and proposals and recommendations for improving the effectiveness of 
the counselor’s work are put forward.

Key words: school counselor, student initiative, socio-pedagogical activity, extracurricular education, “Kelajak” centres, 
leadership, student self-government, cultural heritage, database, performance indicators.
Аннотация: В статье анализируется социально-педагогическая сущность должности “школьный консультант”, 
внедренной в организациях общего среднего образования постановлением Президента Республики Узбекистан 
от 8 сентября 2025 года № ПП-277. Шесть основных задач, определенных в приложении № 7 к постановлению, 
составляют шесть разделов статьи: пропаганда национальной программы “Президентские одаренные дети”, орга-
низация сети кружков центров “Будущее” (“Kelajak”), ознакомление учащихся с культурным наследием и ценно-
стями, развитие лидерства и самоуправления, реализация культурно-эстетических, спортивных и экологических 
проектов, а также ведение базы данных по охвату внешкольным образованием. По каждому из направлений 
выявлены проблемы в практике и разработаны предложения и рекомендации, направленные на повышение 
эффективности деятельности консультанта.

Ключевые слова: школьный консультант, инициатива учащихся, социально-педагогическая деятельность, внеш-
кольное образование, центры “Kelajak”, лидерство, самоуправление, культурное наследие, база данных, показа-
тели эффективности.

KIRISH
Yangi O‘zbekistonda ta’lim islohotlarining markazida o‘quvchi shaxsi, uning tashabbusi va salohiyatini 

ro‘yobga chiqarish masalasi turibdi. Milliy qonunchilikda ta’limning tarbiyaviy yo‘nalishi va ma’naviy tarbiyaning 
oila, ta’lim tashkiloti va mahalla o‘rtasidagi uzviyligi ustuvor vazifa sifatida mustahkamlangan [2; 3]. Shu yo‘ldagi 
muhim qadam O‘zbekiston Respublikasi Prezidentining 2025-yil 8-sentyabrdagi “Maktabdan tashqari ta’lim 
tizimini yangi bosqichga olib chiqish chora-tadbirlari to‘g‘risida”gi PQ-277-son qarori bo‘ldi. Qaror bilan umumiy 
o‘rta ta’lim tashkilotlarida “maktab maslahatchisi” lavozimi joriy etildi [1]. Lavozim 2025-yil 1-oktyabrdan ma’naviy-

ma’rifiy ishlar bo‘yicha direktor o‘rinbosarlarining 3 400 shtat birligi hisobidan tashkil etildi. Maslahatchining ish 
haqi esa shu o‘rinbosar maoshiga tenglashtirildi.

Bu o‘zgarish maktab tarbiya tizimida muhim burilishni anglatadi. Maslahatchi tadbir o‘tkazuvchi xodim 
emas. U o‘quvchi tashabbusini qo‘llab-quvvatlovchi, maktab, oila, mahalla va maktabdan tashqari ta’limni 
bir-biriga bog‘lovchi ijtimoiy-pedagogik mutaxassisdir. Xalqaro amaliyotda ham maktab maslahatchisi (school 
counselor) o‘quvchining akademik, ijtimoiy-hissiy va kasbiy rivojlanishini qo‘llab-quvvatlovchi asosiy shaxs sifa-
tida qaraladi [5]. Biroq yangi lavozimning mazmuni, baholash mezonlari va metodik ta’minoti hali shakllanish 
bosqichida turibdi.

Maqolaning maqsadi Prezident qarorining 7-ilovasida belgilangan olti vazifa doirasida maslahatchi faoliyati 
samaradorligini oshirishning dolzarb masalalarini aniqlash va asoslangan tavsiyalar ishlab chiqishdir.

MAVZUGA OID ADABIYOTLAR SHARHI
Maktab maslahatchisi faoliyatining ijtimoiy-pedagogik asoslari mahalliy va xorijiy olimlarning ilmiy tadqiqot-

larida yoritilgan. Xususan, M. Quronov milliy tarbiya jarayonida o‘quvchi shaxsini shakllantirish, ma’naviy qadri-
yatlarni rivojlantirish va tarbiyaviy muhitning ahamiyatini o‘rgangan [7].

O. Davlatov, O. Hasanov va M. Quronov tomonidan yapon pedagogikasi tajribasi asosida ta’lim-tarbiya 
jarayonida jamoaviylik, mas’uliyat va shaxsiy rivojlanish masalalari tadqiq etilgan [6].

Xorijiy tajribada American School Counselor Association (ASCA) tomonidan ishlab chiqilgan modelda 
maktab maslahatchisining o‘quvchilar akademik, ijtimoiy-hissiy va kasbiy rivojlanishini qo‘llab-quvvatlashdagi 
vazifalari belgilangan [5].

Mazkur ilmiy va metodik yondashuvlar maktab maslahatchisi faoliyatini takomillashtirish, o‘quvchilar tash-
abbuskorligini rivojlantirish hamda ijtimoiy-pedagogik faoliyat samaradorligini oshirish uchun nazariy asos bo‘lib 
xizmat qiladi.

TADQIQOT METODOLOGIYASI
Tadqiqotda normativ-huquqiy hujjatlarni tahlil qilish, qiyosiy-pedagogik tahlil va tizimli yondashuv metod-

laridan foydalanildi.

TAHLIL VA NATIJALAR
1-vazifa. “Prezident iqtidorli farzandlari” milliy dasturi g‘oyalarini targ‘ib qilish

Birinchi vazifa maslahatchiga milliy dastur mazmunini o‘quvchilarga yetkazish va uning g‘oya va maqsadla-
rini keng targ‘ib qilishni yuklaydi. Amaliyotda bunday targ‘ibot ko‘pincha rasmiy yig‘ilish va e’lon bilan cheklanib 
qoladi. Natijada dastur o‘quvchi ko‘ziga “boshqalar uchun mo‘ljallangan” imkoniyat bo‘lib ko‘rinadi. Ijtimoiy-ped-
agogik nuqtayi nazardan targ‘ibotning maqsadi oddiy xabardorlik emas. Uning maqsadi o‘quvchida “men ham 
erisha olaman” degan ichki motivatsiyani uyg‘otishdir. Buning uchun dastur imkoniyatlari o‘quvchining shaxsiy 
qiziqishi va salohiyati bilan bog‘lanishi kerak.

Yana bir muammo - iqtidorni erta aniqlashning tizimli vositalari yetishmasligi. Maslahatchi ko‘pincha faqat 
fan olimpiadalarida ko‘zga tashlangan o‘quvchilar bilan ishlaydi. Ijodiy, ijtimoiy va yetakchilik iqtidorlari esa e’ti-
bordan chetda qoladi.

Shu bilan birga, targ‘ibot yosh xususiyatlariga mos bo‘lishi lozim. Boshlang‘ich sinf o‘quvchisi uchun dastur 
g‘oyasi o‘yin va hikoya orqali, yuqori sinf o‘quvchisi uchun esa aniq imkoniyat, mezon va yo‘l xaritasi orqali 
tushunarli bo‘ladi. Maslahatchi bu ishni sinf rahbarlari va fan o‘qituvchilari bilan birgalikda olib borsa, targ‘ibot 
maktabning kundalik hayotiga singadi. Buning uchun:
•	 har bir o‘quvchining qiziqish va iqtidor xaritasini (portfoliosini) 5-sinfdan boshlab yuritish;
•	 targ‘ibotni “muvaffaqiyat hikoyalari” shaklida tashkil etish: dastur ishtirokchilari va bitiruvchilari bilan 

uchrashuvlar o‘tkazish;
•	 ota-onalar uchun dastur imkoniyatlari bo‘yicha alohida ma’rifiy muloqotlar tashkil etish;
•	 targ‘ibot samarasini dasturga hujjat topshirgan o‘quvchilar ulushi bilan o‘lchash.

2-vazifa. “Kelajak” markazlari tarmoq to‘garaklarini tizimli tashkil etish

PQ-277-son qarori bilan “Kelajak” markazlari faoliyatiga yangi asos yaratildi. Bunda markazlar o‘quvchilar 
soniga ko‘ra guruhlarga ajratiladi, ularning rahbarlari faoliyati esa asosiy samaradorlik ko‘rsatkichlari (KPI) 
orqali baholanadi [1]. Maktabda tarmoq to‘garaklarini tashkil etish maslahatchidan muvofiqlashtiruvchilik maho-
ratini talab qiladi.

Shu o‘rinda maktab amaliyotidagi asosiy muammolar quyidagilar ekanligi aniqlandi:

•	 to‘garaklar o‘quvchilar ehtiyojidan emas, mavjud mutaxassisdan kelib chiqib ochiladi;

•	 to‘garak vaqti dars jadvali bilan to‘qnashadi;

•	 qatnashuv rasmiy tus oladi.

To‘garak o‘quvchi uchun qiziqish maydoni bo‘lishi kerak. Aks holda u qo‘shimcha darsga aylanadi. Bunday 
holda qamrov ko‘rsatkichi ortsa-da, tarbiyaviy samara pasayadi.

Maslahatchining bu yo‘nalishdagi asosiy roli - maktab, “Kelajak” markazi va ota-onalar o‘rtasida ishonchli 
axborot ko‘prigini yaratishdir. To‘garak rahbari o‘quvchining yutuqlari haqida maktabga, maktab esa o‘quv-
chining darsdagi holati haqida to‘garakka ma’lumot berib tursa, tarbiyaviy ta’sir bir-birini to‘ldiradi. Buning uchun:

•	 to‘garaklar ro‘yxatini har o‘quv yili boshida o‘quvchi va ota-onalar so‘rovnomasi asosida shakllantirish;

•	 to‘garak jadvalini maktab dars jadvali va o‘quvchilarning qatnov imkoniyatlari bilan uyg‘unlashtirish;

•	 har bir to‘garak uchun yil yakunida ko‘rgazma, tanlov yoki taqdimot shaklidagi aniq natija belgilash;

•	 qamrov emas, balki muntazam qatnashuv va natijadorlikni asosiy mezon qilib olish kerak bo‘ladi.

3-vazifa. O‘quvchilarni tarixiy obidalar, madaniy yodgorliklar va qadriyatlar bilan tanishtirish

Uchinchi vazifa tarbiyaning madaniy-tarixiy asosiga qaratilgan. Tarixiy obidalarga sayohat va muzey 
mashg‘ulotlari o‘quvchida milliy o‘zlikni, tarixiy xotirani va boy merosga daxldorlik tuyg‘usini shakllantiradi. Bu 
yondashuv milliy pedagogika an’analari va “Tarbiya” fanining mazmuni bilan ham uyg‘undir [4; 6]. Ammo bunday 
tadbirlar ko‘pincha bir martalik ekskursiya bilan cheklanadi va o‘quv mazmuni bilan bog‘lanmaydi. Natijada 
o‘quvchi obidani ko‘radi-yu, uning ma’nosini anglamaydi.

Bunday holga samarali yondashuv - “ko‘r, tadqiq qil, taqdim et” tamoyili hisoblanadi. O‘quvchi obidaga 
borishdan oldin uning tarixini o‘rganadi, ta’limiy sayohatda kuzatuvchi vazifasini bajaradi. So‘ng kichik tadqiqot 
yoki mediamahsulot tayyorlaydi. Shunda madaniy meros bilim, tuyg‘u va faoliyat birligida o‘zlashtiriladi. Shu 
bilan birga, milliy qadriyatlar umuminsoniy qadriyatlar bilan uyg‘unlikda, glokal nuqtayi nazardan talqin etilishi 
lozim. Maslahatchi bu ishda tarixchi yoki ekskursovod o‘rnini egallamaydi. Uning vazifasi - jarayonni tashkil 
etish, o‘quvchilarning savol va kuzatishlarini mulohazaga aylantirish va olingan taassurotni qadriyatga oid 
suhbatda umumlashtirishdir. Buning uchun esa:

•	 hududning madaniy meros obyektlari asosida sinflar kesimida “madaniy marshrutlar” yillik rejasini tuzish;

•	 sayohatlarni “Tarbiya”, tarix va adabiyot fanlari mazmuni bilan bog‘lash;

•	 o‘quvchilarning “Mening mahallam tarixi”, “Oilaviy meros” kabi tadqiqot loyihalarini rag‘batlantirish;

•	 muzeylar, madaniyat muassasalari va mahalla nuroniylari bilan hamkorlik rejasini tuzish taklif etiladi.

4-vazifa. Yetakchilik, tashabbuskorlik va jamoada ishlash ko‘nikmalarini shakllantirish

To‘rtinchi vazifa maslahatchi faoliyatining o‘zagi hisoblanadi, chunki lavozimning asosiy maqsadi o‘quv
chilar tashabbusini qo‘llab-quvvatlashdir. Bu yo‘nalishda loyihalar, klublar, debatlar va o‘quvchilar o‘zini o‘zi 
boshqarish tuzilmalari asosiy vosita bo‘ladi. Amaliyotdagi asosiy xavf - o‘zini o‘zi boshqarishning “dekorativ” 
tusga kirishi. Bunday holda o‘quvchilar faqat kattalar belgilagan tadbirlarni ijro etadi va o‘z tashabbusini ilgari 
sura olmaydilar.

Haqiqiy yetakchilik mas’uliyat, tanlov erkinligi va xatodan o‘rganish imkoni bor joyda shakllanadi. Shuning 
uchun maslahatchi boshqaruvchi emas, balki fasilitator, ya’ni yo‘naltiruvchi va qo‘llab-quvvatlovchi rolida 
bo‘lishi kerak. Debat klublari esa tanqidiy tafakkur va konstruktiv muloqot madaniyatini rivojlantirishda alohida 
o‘rin tutadi.

Shu o‘rinda muhim bir ijtimoiy-pedagogik shart bor: tashabbus ko‘rsatish huquqi faqat a’lochi va faol 
o‘quvchilarga emas, barcha o‘quvchilarga berilishi kerak. Kamgap, o‘ziga ishonchi past o‘quvchi uchun kichik 
jamoada aniq vazifa olish yetakchilik yo‘lidagi birinchi qadam bo‘lishi mumkin. Maslahatchi bunday o‘quvchilarni 
psixolog bilan hamkorlikda aniqlab, ularni loyihalarga bosqichma-bosqich jalb etishi lozim. Ya’ni:
•	 o‘quvchilar kengashini saylov asosida shakllantirish va unga maktab hayotiga oid aniq vakolatlar berish;
•	 o‘quvchi tashabbuslari uchun kichik grantlar yoki “g‘oyalar banki” mexanizmini joriy etish;
•	 har chorakda loyihalar taqdimoti va o‘zaro baholash kunini o‘tkazish;
•	 yetakchilik ko‘nikmalari rivojini portfolio va o‘z-o‘zini baholash varaqalari orqali kuzatib borishi maqsadga 

muvofiq.

5-vazifa. Madaniyat, san’at, kitobxonlik, sport va ekologiya yo‘nalishlaridagi loyihalarni tashkil etish

Beshinchi vazifa o‘quvchi shaxsini har tomonlama rivojlantirishga qaratilgan. U estetik did, jismoniy faollik, 
kitobxonlik va ekologik ongni birlashtiradi. Bu yo‘nalishda artpedagogik yondashuv katta imkoniyat beradi. 
Teatr, musiqa, tasviriy san’at va badiiy o‘qish orqali o‘quvchi qadriyatlarni his-tuyg‘u orqali o‘zlashtiradi. Bu esa 
ma’naviy tarbiyaning eng ta’sirchan yo‘llaridan biridir.

Amaliyotda esa bunday loyihalar ko‘pincha bir-biridan uzilgan tadbirlar sifatida o‘tkaziladi. Masalan, kitob
xonlik tanlovi va ekologik aksiya o‘rtasida mazmuniy bog‘liqlik bo‘lmaydi. Integratsiyalashgan loyiha esa bir 
necha vazifani birdaniga hal qiladi. Masalan, tabiatni asrash mavzusidagi asarlar asosida sahna ko‘rinishi 
tayyorlash va uni mahallada namoyish etish kitobxonlik, san’at va ekologik tarbiyani birlashtiradi.

Sport va ekologik loyihalarda ham xuddi shu mantiq amal qiladi. Maktab sport musobaqasi faqat g‘olibni 
aniqlash uchun emas, balki halol o‘yin, jamoaviylik va sog‘lom turmush tarzi qadriyatlarini tarbiyalash uchun 
tashkil etilishi kerak. Ekologik loyiha esa bir kunlik tozalash aksiyasi bilan cheklanmay, maktab hududida daraxt 
parvarishi, chiqindilarni saralash kabi uzoq muddatli mas’uliyatga aylanishi lozim. Buning uchun:

•	 yillik loyihalar portfelini oylik tarbiyaviy mavzular asosida integratsiyalashgan holda tuzish;

•	 maktab teatri, o‘qish klubi va “yashil patrul” kabi barqaror o‘quvchi jamoalarini tashkil etish;

•	 loyihalarga ota-onalar, mahalla va madaniyat muassasalarini jalb etish;

•	 natijani ishtirokchilar soni bilan emas, o‘qilgan kitoblar, yaratilgan asarlar va amalga oshirilgan ekologik 
ishlar bilan o‘lchash taqozo qilinadi.

6-vazifa. Maktabdan tashqari ta’limga qamrov ma’lumotlar bazasini yuritish

Oltinchi vazifa maslahatchi faoliyatining tahliliy asosini tashkil etadi. Ma’lumotlar bazasi faqat hisobot uchun 
emas, balki boshqaruv qarorlari uchun zarur. U qaysi o‘quvchilar to‘garaklarga jalb etilmaganini, qaysi yo‘na
lishlar talabgir ekanini va resurslarni qayerga yo‘naltirish kerakligini ko‘rsatadi. Shu ma’noda baza profilaktik 
vazifani ham bajaradi: bo‘sh vaqti mazmunsiz o‘tadigan o‘quvchilarda salbiy ta’sirlarga berilish xavfi yuqori 
bo‘ladi.

Bunda asosiy muammolarni ma’lumotlarning qog‘ozda yoki tarqoq jadvallarda yuritilishi, yagona mezon
larning yo‘qligi va shaxsiy ma’lumotlarni himoya qilishga yetarli e’tibor berilmasligi tashkil qiladi. Xalqaro amali-
yotda maktab maslahatchisi faoliyati ma’lumotlarga asoslangan yondashuv orqali baholanadi: dastur natijalari 
o‘quvchilar ko‘rsatkichlari dinamikasi bilan o‘lchanadi [5]. Bu tajribadan foydalanib, ma’lumotlar bazasini masla-
hatchi faoliyatining o‘zini baholash vositasiga ham aylantirish mumkin. Bu borada quyidagi taklif va tavsiyalar 
ishlab chiqildi:

•	 yagona raqamli shaklni joriy etish: o‘quvchi, sinf, to‘garak, muassasa, qatnashuv va natija;

•	 ma’lumotlarni har chorakda tahlil qilib, pedagogik kengashda muhokama etish;

•	 jalb etilmagan o‘quvchilar bo‘yicha sinf rahbari va psixolog bilan hamkorlikda individual reja tuzish;

•	 shaxsiy ma’lumotlarni muhofaza qilish tartibiga qat’iy amal qilish.

Tahlillarimiz shuni ko‘rsatadiki, maktab maslahatchisi lavozimi maktab tarbiya tizimini “tadbirlar markazi”dan 
“tashabbuslar markazi”ga aylantirishdek muhim ijtimoiy-pedagogik imkoniyatga ega. Qarorning 7-ilovasidagi 
olti vazifa o‘zaro bog‘liq yaxlit tizimni tashkil etadi: targ‘ibot motivatsiyani uyg‘otadi, to‘garak va loyihalar ko‘nik-
mani shakllantiradi, madaniy meros qadriyatni mustahkamlaydi, o‘zini o‘zi boshqarish yetakchilikni tarbiyalaydi, 
ma’lumotlar bazasi esa butun jarayonni boshqarish imkonini beradi.

XULOSA VA TAKLIFLAR
Maslahatchi faoliyati samaradorligini oshirish uchun uchta umumiy shart zarur.

Birinchidan, lavozimning metodik ta’minoti: namunaviy ish rejasi, metodik qo‘llanma va KPI tizimini ishlab 
chiqish.

Ikkinchidan, maslahatchilarning ijtimoiy-pedagogik, psixologik va menejerlik kompetensiyalarini uzluksiz 
rivojlantirish.

Uchinchidan, maslahatchi, direktor o‘rinbosari, sinf rahbari va psixolog o‘rtasida vazifalarni aniq taqsim-
lash.

Shundagina maslahatchi o‘quvchi tashabbusining haqiqiy tayanchiga aylanadi.

docs/4885018

5.	 American School Counselor Association. The ASCA National Model: A Framework for School Counseling Programs. 
4th ed. - Alexandria, VA: ASCA, 2019.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00



AKTABGACHA VA
AKTAB TA’LIMI

AKTABGACHA VA
AKTAB TA’LIMI

515

M
A

K
TA

B
 T

A’
LI

M
I

SC
H

O
O

L 
ED

U
CA

T
IO

N
Ш

К
О

Л
Ь

Н
О

Е 
О

Б
РА

ЗО
В

А
Н

И
Е

2026-yil, oktyabr, 10(4)-son

2026. №10(4)

Mas’ul muharrir: Ramzidin Ashurov
Ingliz tili muharriri: Murod Xoliyorov
Musahhih: Alibek Zokirov
Sahifalovchi va dizayner: Iskandar Islomov

 © Materiallar ko‘chirib bosilganda “Maktabgacha va maktab ta’limi” jurnali manba sifatida 
ko‘rsatilishi shart. Jurnalda bosilgan material va reklamalardagi dalillarning aniqligiga mualliflar 

ma’sul. Tahririyat fikri har vaqt ham mualliflar fikriga mos kelamasligi mumkin. Tahririyatga 
yuborilgan materiallar qaytarilmaydi.

Manzilimiz: Toshkent shahar, Yunusobod tumani
19-mavze, 17-uy. 

“Maktabgacha va maktab ta’limi” jurnali 26.09.2023-yildan 
O‘zbekiston Respublikasi Prezidenti Adminstratsiyasi huzuridagi

Axborot va ommaviy kommunikatsiyalar agentligi tomonidan
№C–5669363 reyestr raqami tartibi bo‘yicha ro‘yxatdan o‘tkazilgan.

 Litsenziya raqami: № 136361.


